
МУСТАҚИЛЛИК ЙИЛЛАРИДА РЕСПУБЛИКА ҚИШЛОҚ ХЎЖАЛИГИДА БОЗОР МУНОСАБАТЛАРИНИНГ ШАКЛЛАНИШИ

Ўзбекистон мустақилликка эришиши республика иқтисодиётида, жумладан аграр соҳада қишлоқ аҳолиси манфаатларига жавоб берувчи ўзига хос ислоҳотларни амалга оширишга  киришилди.

Ўрта Осиё минтақаси Совет давлати ҳукмронлиги йилларида энг йирик аграр-иқтисодий районлардан бири бўлиб, бу ҳудудда ўзлаштирилган ерлар бутун СССРдаги ўзлаштирилган ерларнинг ярмига тенг бўлган
. Минтақавий мехнат таксимотига кўра Ўзбекистонда пахта хом ашё комплексини ривожлантириш назарда тутилган. Пахта валюта тушумига эга бўлган асосий хом-ашё бўлганлиги боис, ундан келадиган даромад пахта хом-ашёси етиштирган Ўзбекистонга эмас, умумий иттифоқ бюджетига тушар эди. 

Собиқ иттифоқ ҳукмронлиги даврида Ўзбекистонда пахта якка ҳокимлиги шароитида чорвачилик, паррандачилик, сабзовотчилик, шоличилик соҳаларини ривожлантириш борасида ҳам бир қатор ишлар амалга оширилган. 

ХХ аср 70-йилларида асос солинган Республика агросаноат комплекси турли давлат кооператив бирлашмалари ва корхоналарини ўзида бирлаштирган. Республика агросаноат комплекси Республика аҳолисини озиқ-овқат ва бошқа маҳсулотларга бўлган эҳтиёжини қондиришга қисман бўлса-да, хизмат қилган. Лекин марказнинг юқоридан туриб амалга оширган қатъий назорати мавжуд ишларни охирига етказишга имкон бермас, ернинг мелиоратив ҳолатини яхшилаш учун сарфланган маблағлар ўз ўрнида ишлатилмас, ўзлаштирилган ерлар маълум камчилик ва ҳал этилмаган муаммолар билан фойдаланишга топширилар, бу эса ўз навбатида катта миқдордаги сарф-ҳаражатни талаб қилар эди. Натижада бу ерлардан олинадиган даромад ҳажми сарфланган ҳаражатларни қоплашга имкон бермас, қишлоқ хўжалигидан олинадиган реал даромад эса харажатларни қопламай қолар эди.

Ўз навбатида бундай салбий ҳолатларни бартараф этиш учун янгича аграр сиёсат ишлаб чиқиш ва уни амалий ҳаётга тадбиқ этиш, қишлоқ хўжалигида жиддий ва туб ўзгаришларни амалга ошириш зарурати алоҳида долзарблик касб этди.  

Ӯша пайтда Ўзбекистон хар йили 1,7 млн. тонна пахта толаси етиштирар эди. Унинг 92 фоизи ўз навбатида марказ тасарруфига утар эди. Шунингдек, республикада пилланинг 30 фоизи, қоракўл терининг 88 фоизи, жуннинг 75 фоизи марказ белгилаган нархларда сотилар эди. Марказлашган тақсимотнинг шу тариқа бир томонлама қурилганлиги  сабабли республикамизда яратилган қиймат марказ томонидан эквивалентсиз ўзлаштириларди ва оқибатда Ўзбекистон Ўрта Осиёдаги бошқа иттифоқдош  республикалар каби дотацияда яшовчилар даражасига тушиб қолган эди. ХХ аср 80-йилларига хос мураккаб ва зиддиятли ҳолат, шубҳасиз, Ўзбекистон қишлоқ хўжалиги соҳасига ҳам ўзининг салбий таъсирини ўтказди.     

1989 йилнинг ўрталарига келиб Ўзбекистоннинг Ислом Каримов бош-чилигидаги янги раҳбарияти  аграр ислоҳотларни амалга ошириш масаласида республиканинг ўзига хос хусусиятларини, суғориш зоналарида ер ва сув танқислигини инобатга олган ҳолда халқ манфаатига мос  вазифаларни белгилаб олишга алоҳида эътибор берди. Бу вазифаларни амалга оширишда аҳолини озиқ-овқат маҳсулотлари билан таъминлаш вазифасини ҳал этишга эътибор қаратилди. Натижада илгари ҳар бир  қишлоқ оиласига 12 сотих ер тўғри келган бўлса, 1991 йилнинг бошида бу рақам 17 сотихни ташкил этди1
Ўзбекистон мустақиллигининг дастлабки йиллариданоқ қишлоқ хўжалигида ижтимоий йўналтирилган бозор иқтисодиётини шакллантириш ва аҳолининг оқилона бандлигини таъминлаш мақсадида аграр ислоҳотларни амалга оширишга киришилди. Бунда тармоқни мулкий жиҳатдан ислоҳ қилиш, ер, мулк ва ишлаб чиқариш натижаларига нисбатан эгалик қилиш масалаларини ҳал этиш ва шу орқали мулкдорлар синфини шакллантиришга асосий эътибор қаратилди.  

Иқтисодий ислоҳотларнинг дастлабки даврларида республикада аҳолини озиқ-овқат маҳсулотлари билан таъминлаш стратегик мақсадлар қаторига киритилган эди. Ушбу мақсаддан келиб чиққан ҳолда қишлоқ хўжалиги экинларини экиш масаласини қайта кўриб чиқиш ва уни такомиллаштириш қайд  этилди. Натижада, Ўзбекистонни аввало озиқ-овқат маҳсулотлари билан таъминлаш асосий мақсад қилиб қўйилган ҳолда, республикани ғалла мустақиллигига эришиши асосий вазифа қилиб белгиланди.Унинг натижаси ўлароқ пахта экини майдонлари қисқартирилиб, ғалла майдонлари ҳажми кенгайтирилди. 1993-1994 йилларда ҳаммаси бўлиб 57,9 минг гектар суғориладиган ер ўзлаштирилди. Донли экинлар майдони 300 минг гектарга кенгайтирилди1. 1994 йилга келиб эса республикада дон мустақиллигига эришиш Дастури ишлаб чиқилди. Дастурга биноан республика аҳолисини шу ерда етиштирилган дон маҳсулотлари билан тўла таъминлаш ва бошқа давлатлардан дон маҳсулотлари сотиб олмаслик кун тартибидаги бош масала қилиб қўйилди2. Юқорида амалга оширилган саъй- ҳаракатлар натижасида 1994 йилга келиб республикада 1,3 млн.тонна ғалла етиштирилди3. Дон экинлари учун ажратилган майдонлар ҳажми 1990 йилдан 1998 йилгача бўлган давр  мобайнида асосан пахта экинлари майдонини қисқартириш ҳисобига 1,7 баробар ошди4. Бу хусусда Ўзбекистон Республикаси Президенти И.А.Каримов “ғалла мустақиллигининг қўлга киритилиши мамлакатимиз аҳолисини нафақат ун ва нон маҳсулотлари билан таъминлаш, айни пайтда унинг гўшт ва сут маҳсулотларига бўлган эҳтиёжларини барқарор равишда ўз ҳисобимиздан қондириш масаласини ҳал қилиш имконини берди,”1 дея ҳақли тарзда таъкидлаган эди. Бозор муносабатларига ўтишда ўзига  хос ва ӯзига мос танлаган йўл жамиятни янгилаш ва тараққий эттиришда  вужудга келган ижтимоий-иқтисодий воқеликни тўғри баҳолаш, халқ ижтимоий тараққиёти ва муносиб турмуш шароитларини яратиш ҳақида тегишли хулосалар чиқариш имкониятини берди. “Қишлоқда туб ислоҳотлар ўтказиш,- деган эди Ўзбекистон Президенти И.А.Каримов қишлоқ хўжалигини тараққий қилдириш, қишлоқ хўжалигида ишлаб чиқариш самарадорлигини ошириш Ўзбекистон иқтисодиётини ривожлантиришнинг асосий омили ва манбаидир”2.  

        Бозор муносабатларига ўтишда иқтисодий қонунларни қабул қилиш, мулкчиликнинг шаклларини яратиш ва уларни рўёбга чиқаришда тенг ҳуқуқлиликни эълон қилиб, “янги уй қурмай туриб, эскисини бузманг - бошпанасиз қоласиз” деган нақлга амал қилган ҳолда бозор муносабатларига босқичма-босқич ўтиш асос қилиб олинди. 

 Бозор муносабларига ўтишнинг биринчи босқичи хусусиятлари тоталитар ўтмишдан замонавий бозор муносабатларига ўтишга қаратилган чора-тадбирларни амалга ошириш, маъмурий-буйруқбозлик тизимининг оғир оқибатларини енгиш, тангликка барҳам бериш, иқтисодиётни барқарорлаштириш, республиканинг ўзига хос шароитлари ва хусусиятларини ҳисобга олган ҳолда бозор муносабатларининг негизларини шакллантиришдан иборат бўлган эди. Бу босқичда ўтиш даврининг ҳуқуқий асосларини шакллантириш, қишлоқ хўжалигида мулкчиликнинг янги шаклларини вужудга келтириш, маҳаллий саноат, савдо, маиший хизмат корхоналарини, уй-жой фондини хусусийлаштириш ва давлат тасарруфидан чиқариш, шунингдек, енгил саноат, қурилиш ва транспорт соҳасидаги баъзи корхоналарини акциядорлик асосида қайта қуриш ҳисобига кўп укладли иқтисодиёт негизларини яратиш, ишлаб чиқаришни пасайиб боришига барҳам бериш каби вазифалар белгиланди. Бу вазифалар қаторида қишлоқ хўжалигини ривожлантиришнинг истиқболли йўналишлари қуйидагилардан иборат бўлди: 

- аграр соҳада иқтисодий ислоҳотларни янада чуқурлаштириш, мулкий муносабатлар ва хўжалик юритишнинг шаклларини такомиллаштириш;

-қишлоқ хўжалигида ердан фойдаланиш механизмини такомиллаштириш ва самарали фойдаланишни рағбатлантириш;

- қишлоқ хўжалигида сув хўжалиги тизимини такомиллаштириш, ерларнинг мелиоратив ҳолатини яхшилаш, 

- қишлоқ хўжалиги экинлари навларини вилоятлар ва туманларнинг табиий-иқлим шароитларини ҳисобга олган ҳолда жойлаштириш, маҳсулотлар сифати ва экинлар ҳосилдорлигини ошириш;

- чорвачилик тармоғини комплекс равишда ривожлантириш;

- ўрмон хўжалигини комплекс тарзда ривожлантириш;

-қишлоқ хўжалиги хомашёсини қайта ишлаш тармоғини ривожлантириш, аграр соҳанинг экспорт салоҳиятини ошириш;

-қишлоқ жойларда сервис хизматлари кўрсатиш тизимини такомиллаштириш;

-қишлоқ хўжалигида молия-кредит, солиқ ва суғурта тизимини такомиллаштириш;

- илм- фан ютуқларини аграр соҳа ишлаб чиқаришига жорий этиш; 

-қишлоқ хўжалиги тармоғини малакали мутахассислар билан таъминлаш, соҳада мутахассислар малакасини ошириш, қайта тайёрлаш тадбирларини мунтазам равишда амалга ошириб бориш;

- қишлоқ хўжалигида меҳнат ресурсларидан самарали фойдаланиш ва аҳоли даромадларини ошириш1.         

  Шу ўринда биринчи босқичда қишлоқ хўжалигини ислоҳ қилишдаги асосий вазифалар қуйидагилардан иборат бўлди.

1.Қишлоқда хўжалик юритишнинг янги шаклларини кенг кўламда ривожлантириш, деҳқонлар ўзлари ишлаётган ернинг, етиштирилаётган маҳсулотларнинг тўла ҳуқуқли хўжайинлари деб ҳис қилишларига имкон берадиган муносабатларни шакллантириш.

2. Пахта ва бошқа экинлардан бўшатиб олинаётган ер майдонларини фермер (деҳқон) хўжаликлари ташкил этишга бериш, шахсий томорқа ерларини кенгайтириш, қишлоқ меҳнаткашларига ер майдонларини мерос қилиб қолдириш ҳуқуқи билан умрбод фойдаланишга бериб қўйиш йўлини изчил олиб бориш.

3. Аграсаноат комплексида экин майдонларининг оқилона структура-сини яратишга, пахта экиладиган майдонлар салмоғини камайтиришга, озиқ -овқат экинлари, энг аввало, дон етиштиришни кўпайтириб боришга қаратилган ижобий силжишларни амалга ошириш.

4. Қайта ишловчи корхоналарни қишлоқ хўжалик хом ашёси етишти-риладиган жойга мумкин қадар яқинроқ қуриш, қишлоқда ихчам саноат корхоналари ва цехлар бунёд этиш, меҳнатнинг касаначилик шакллари, қишлоқ хўжалик ишлаб чиқаришига хизмат кўрсатадиган фирмалар тармоғини кенг ривожлантириш.

5.Қишлоқда ижтимоий ва ишлаб чиқариш инфраструктураси тармоқларини фаол шакллантириш, қишлоқ аҳоли пунктларини ичимлик сув ва табиий газ билан таъминлашдан иборат вазифалар белгиланди. 

Ишлаб чиқилган тамойиллар асосида биринчи босқичда давлат хўжаликларини жамоа, кооператив, акциядорлик хўжаликлари ва турли хил хусусий қишлоқ хўжалик корхоналарига айлантириш жараёни амалга оширилди.

Шу ўринда таъкидлаб ўтиш лозимки, юқорида амалга оширилган тадбирлар ва ҳаракатлар натижасида 2014 йилга келиб қишлоқ меҳнаткашлари 3 миллион 400 минг тоннадан зиёд пахта, мамлакатимиз қишлоқ хўжалиги тарихида биринчи марта 8 миллион 50 минг тонналик юксак ғалла хирмони бунёд этдилар. Пахтадан бўшаган 30 минг гектардан ортиқ суғориладиган ерда дон экинлари, сабзавот, картошка етиштириш йўлга қўйилди, боғ ва узумзорлар барпо этилди. Натижада 2012-2014 йилларда пахта етиштириш ҳажми сақланган ҳолда, сабзавот етиштириш 16,3 фоиз, полиз экинлари 16,6 ва мева етиштириш қарийб 21 фоизга ўсди. Қишлоқ хўжалигини ислоҳ этишда суғориладиган ерларнинг мелиоратив ҳолатини тубдан яхшилашга алоҳида эътибор берилмоқда ва бу борада кўрилган чоралар натижасида 1 миллион 700 минг гектар суғориладиган ернинг мелиоратив ҳолати яхшиланди. Мелиорация тадбирлари амалга оширилган экин майдонларида пахта ҳосилдорлиги гектарига ўртача 2-3 центнер, бошоқли дон экинлари бўйича эса 3-4 центнерга ошгани бу борада эришган энг муҳим натижамиздир. 
Қишлоқ хўжалигини таркибий ўзгартириш ҳақида сўз юритганда, аввало, пахта экиладиган ерларни оптималлаштириш ва бошоқли дон экинлари, сабзавотчилик, боғдорчилик, узумчилик учун ажратилган майдонларни кенгайтириш ҳисобидан экин майдонлари таркибида ўзгаришлар амалга оширилганини қайд этиш жоиз. 

“2010-2014 йиллар давомида қарийб 50 минг гектар майдонда янги боғлар, жумладан, 14 минг гектардан ортиқ майдонда интенсив боғлар, 23 минг гектарда узумзорлар яратилди”1. 

